
Jen

O dma vjutro, skoro su ga pregazile svinje. Onaj 
blesavi Mihalj od Čelavoga Matije teral ih je 
kak da su Turci z Kanjiže navalili. Grdo ga je 
vudrilo od gda je pred nekolko let bez žene ostal 

i od onda mu se v glavi šubekaju oblaki. Ja sem bil mam 
blizu, išel sem z Ciglenice i se sem dobro videl – sudec je 
prešel po Starim Brežancima i da bu krenul desno pre-
ma festungu i magištratu gda je ovaj nahajcal te nesrečne 
odojke. 

Zakolčal mu je se po spisku, a Mihalj ga je zbunjeno 
gledel dok su svinje bežale okoli njega.

„Oprostite gospon sudec Trombetassicz! Sa je krivica 
moja!“

„A da čija bi bila?! Al kaj to znači ve gda meni herc 
preskače? Odi vrit i ti i tvoji pajceki!“

Vriščal je tak kaj se je voda v bereku gubala. Ne ni čudo 
kaj su se tu mam još tri zgublene glave našle.

„Dobro jutro, gospon sudec!“
„Dobro jutro! Kakseprosimlepoimajugosponsudec?“

„Cifrasto pozdravlam, milostivi sudec!“
I predi nego mi, taj bu momentum dojahal do magi-

strata i zadnje hiže v Miklinovcu ili Severovcima.
„Gospon sudec, ste dobro?“ priskočil sem vu pomoč i 

pokazal mu kaj bi pomalo prešli.
Tak je se počelo. Svinje! I sud, kak drugač, v Podravini.

I je, spretni fiskus Nicolaus Natulia zagrizel je toga 
momentuma i z svojega ga jezika ponudil sucu, još krva-
voga i žilavoga. 

„Georgio“, rekel je, kaj je značilo da je grdo, gda se je 
sudec sel.

„No se sednemo. Kaj te treba nuditi?“
„Najlepše zafalujem! Georgio...“ i več mu se prsti bole 

križaju neg župniku Poderkoviču.
Navek čeka predi nego nekaj veli i skoram da mu mo-

reš videti misli kak mu frflaju po glavi. Vusnice su mu 
malo razmeknjene i vide mu se dva štršeča zuba, koji stoje 
kak gradska vrata gda se klip zaglavi na pol.

„Georgio“, veli polefko i z tulko težinjave, kak da je 
saki glas zdelani od olova.

Sedi v toj foteli, onak sitni, samo z tim smešnim čre-
vom prek kojeg je nategnjena svila, a drugač mršavi kak 
čokot i ne je za verovati da je v Bologni študije napravil.

„... ti znaš da budu skoram izbori“, veli, i dale žmirečki.
Drži se kak puran i negda mi baš ide na živce gda tak 

jasne stvari zgovarja kak najvekše mudrosti. I ne samo on. 
Notarijuši pogotovo. Kaj su se zapisali ovi predi mene. To 
ni Jezuš ne bi mogel samo tak oprostiti.

Ja inače i nesem samo notarijuš. Kaj god! To je samo 

početek. Meni se vidi da bi ja mogel ziti kak i Ivan Mar-
tinkovicz kaj je prešel v Zagreb. Bil je literat i prvo je služil 
kak iuratus notarius da bi potlam postal sudec Gradeca. 
I ja sem več literat. Se zapisuvam kaj se dogaja i malo to 
nacifram. Se, baš se o našoj Koprivnici. To se zove roman. 
To bude nekaj slično kak Prvi otca našega Adama greh 
kaj ga je napisal Juraj Habdelič, al malo manje jer je sudec 
več pital gde je paper. Pisal sam mu pismo v kojemu sem 
ga pital jel bi morti mogel pokazati toga rukopisa neko-
mu od onih kaj su njemu knigu objavili z Kongregacije za 
propagandu vere, al se je zgledi zagubilo.

Moral bi otiti v Zagreb ili Varaždin, kak i Martinko-
vicz, tam je se. Negda bu i pri nama tak. Ja i o tome pišem. 
Ne samo o onome kaj je, neg i o onome kaj bu. Zovem to 
zutrašnja dogajanja zapisuvana fčera. 

„Kak to misliš Natulia?“
„Naj vikati po gradu. Kaj misliš, jel bu sad Mihalj bil 

za tebe? Ti si več v kampanji i tak se ponašaj, če nečeš 
zgubiti elekcijanuše.“

Trombetassicz se nakašla kaj dobi na vremenu, al se 
nikaj ne doseti.

„I kaj predlažeš?“
„Turčini su prava pretnja! O njima pripovedaj. O 

tome kak se buju vrata kesneje zapirala. O porezima.“
Ve su mu oči bile otprte, a reči letele kak sever z sne-

gom.
„I Mihalja trebaš na svoju stran obrnuti.“
Rekel je da ima prav, al da se tom bedaku ne misli mo-

liti.
„Kaj ve napraviti?“ pital je sudec.

„Pošlemo maloga kaj najde Mihalja. Nek ga mam do-
pela sim. A dale bumo vidli.“

„A kaj velite...“ nekaj sem štel reči.
„Hodi, no. Hodi“, odmahuval je Natulia z onom po-

vehnjenom rukicom.
Pak sem i otišel. Misleči kak je taj Trombetassicz ve 

kak i to kaj ja pišem – ima nekaj kaj mu se nesrečno vleče 
od fčera i nekaj kaj mu se sprema vleči zutra. Trautman-
sdorf i Mihalj. I pak Trautmansdorf, zutra.

Zrak je vuni bil lepi. Prihajala je pramalet. Sonce je 
grelo več tri dneva i vulice su bile suhe. Nigde ni najman-
šega blata. To se je sudec dobro setil. Da zaposli jeno de-
set-petnajst ljudi kaj z zubačama lepo poravnavaju vulice, 
kaj se brže posuši, a po leti ih škrope kaj nam nejde tak 
fest prašina v oči. Neki su mu odma počeli prigovarjati 
da je to najobičnejši populizmuš kaj dobi glase i da je za-
poslil se same poznate. Al sejeno ih vidim da se furt vleču 
po vulicama, mam prvi za zubačama. A Trombetassicz je 
posle zadnjih izbora ukinul te posle i uvel javne radove. 
Onda pak ni bilo dobro. Imali smo čak i sude. Fiskus Na-
tulia je to lepo speljuval. Tužili smo ih i ja sem lepo pisal 
kaj je Natulia povedal: „...zato da po zapovedi goszpona 
szucza na sztanovite varaske szlusbe izversenie red nad 
nimi buducsi neszu dosli. Zato pravde iz nih proszi.“1 O, 
kak se stvar obrnula! Mam se zabilo onih petnajst kaj su 
delali i si su bili protiv ovoga, a sudec je rekel da on neje 

1 �„... zato da po zapovedi gospona suca na stanovitu varošku službu izvršenje 
red nad njimi buduči nesu došli. Zato pravdu od njih prosi.“

štel tak, al su ga drugi na to naterali, tak da bu pravice. 
Lepo su penezi ostali v kasi, Trautmansdorf koji je najviše 
lajal je ostal posran, a vulice su ostale na mestu. Ljudi se 
se zmotavali, kaj buju siromahi. Jakec je rekel da ie Su-
snicsa meszto sebe naiemsi poslal, koteri pako poklakam ie 
na szlusbe bil, szebe absoluvati proszi.2 Smo ga absoluvali, 
se razme. Naj ne pozabi, ne. Neki su rekli da orusia ne-
maiucsi neszu imeli sz kem doiti na recsenu szlusbu. Pa im 
je Natulia odrapil po tri dukata sakome i lepo obrazložil 
da se Jakec oslobađa, a kai sze drugeh dosztoji, oni vszaki 
poszebe tri dukate zaosztaiu, niti ih ne ispricsava sto vele 
da orusia neszu imeli, kotero (buducsi im ie zapoved bila) 
ako ie doma ne bili imeli, drugde bi ie bili poszuditi mogli.3

I ve je par muži hodalo po vulici, al Mihalja ni bilo na 
vidiku. Bil je negde vuni z svinjama, kaj sem si i mislil, al 
se nesem štel pogovarjati, jer bi ga itak moral iti iskati. 
Prešel sem malo po vulicama, poleg cirkvi, i skroz na dru-
gu stranu, vun, do Pijačne. Tam je bilo pet husarov, stajali 
su poleg konji i spominjali se o novoj dekli pri Mici, koja 
je došla z Hrženice, i jeden mušketir, Walthosar Gasiuo-
da, koji je više put poklopil sve nas pri Črnomu biku, i na 
nogama išel vun, držeči se samo za sablju. Pozdravil sem 
i prešel nazaj.

2 �Jakec je rekel da je Sušnjiča mesto sebe poslal, koji pak kako je na službi bil, 
sebe osloboditi prosi.

3 �Neki su rekli da zubače nemajuči nesu z čim imali dojti na rečenu službu. Pak 
je Natulia lepo obrazložil da se Jakec oslobađa, a kaj se drugih dotikavle, oni 
saki po sebe tri dukata zaostaju, i baš ih nikaj ne ispričava kaj zubače nesu 
imali, jer su ih (buduči im je zapoved bila), ako ih več doma imali nesu, lepo 
mogli negde posuditi.

Natulia je štrčal s prozora kak klopotec i mahal mi nek 
dojdem gore.

„Si ga našel?“ pital je sudec.
„Nesem.“
„On je negde z svinjama“, rekel je fiskus, i pak je sako-

ga slova omotal z mistikom.
„Pak imaš praf “, rekel je sudec i ja sam si mislil kakovi 

tek mi moramo biti, ako nam je sudec takov.
„I ja sem odma mislil da je Mihalj...“
„No, no, nego“, spleli su se prsti i zaprle joči našega 

fiskusa. „Gda si ti halosil, ko zna kud, mi smo se zmislili 
kaj bi bilo biti treba vučiniti.“

Ponavlal sam te reči kaj bum ih mogel zapisati.
„Noooo?“ otprl je oči i gledel vu mene.
„Prosim lepo?“
„Te ne zanima kaj bi...“
„... bilo biti treba vučiniti.“
Malo se osmehnul, čak i protiv vole.
„Sikak tak, je.“
„Me zanima gospon fiskus.“
„Ti znaš da je on pred negde štirimi leti bez žene imel 

ostati?“
„Baš sem to vjutro imel na pameti.“
„Al ako se dobro sečam, nikakov se mač neje potegnul 

ili kaj. Nego su nekakve sveče v pitanju bile.“
„Je, bilo je nekaj čistam drugač. Neje on pravi...“
Pak mi je Natulia rekel kaj prejdem i najdem zapisnika 

o tome. Bumo vidli kaj piše i znali kak dale.

Fletno sem to našel i odbežal natrag.
„Prosim te zapri obloka“, rekel je Trombetassicz.
Otidem kaj to napravim i vidim Trautmansdorfa. Celi 

dan na tome konju ide sim-tam, kak da je Oszeka ili Pečuha 
oslobodil, a namerno, samo da razruje cestu. Neje mu dost 
vojna vlast, ne, takov mora imeti se. Pogleda gore i nasmeje 
se. Strese me zdenjava koja mi se čez pete probije v glavu i 
na misli o budučnosti nalovi se inje. Neje se z njim za igrati.

„Tu treba bolše nakuriti“, veli sudec.
„Saka vaša misel zide vu ogenj reči koji greje srca celo-

ga varoša“, zakmeči Natulia.
Navek takve posrane reči vun z sebe hiče. Misli da zna 

kaj su verzuši, a neje ni čul za Adrianszkoga mora syrenu 
kaj ju je napisal Nikola Zrinski, a z mađarskoga na kajkav-
ski preštimal moj preveliki prijatel Petar Zrinski z Čakov-
ca, a još menje za Gartlica za čas skratiti od Frankopana.

To su ti kaj najbole prejdu. Med sebom se druže i drže, 
sami muški. Ze sim drmaju. Študeral je v Bolonji i stal-
no poveda o tim nekakvim svojim Talijanima Bočkoju i 
Danteju. Stransko je navek bolše, ne?

„Ti bi se Natulia trebal z verzušima baviti“, veli sudec i 
ovomu se ličeko zažari.

Da samo znaju kaj ja pišem! To buju Zrinski objavili! 
Moj prijatel, da, to je čovek!

„Al prvo ve pošli nekoga po dreva, dok nam Aytich 
začne čitati kaj je to bilo z tim vragom Mihaljom!“

Žar na ličeku prešel mu je vu plam, a ja sem prečistil 
grlo od sakakove žlundre i stal čitati: „Na prosniu y mo-
lbu kruto veliku poglaviteh liudi convictiu y obterese-
nie pravde, {to ie tho, szmert pripitanu}, kotera ie upala 

die 15. Mensis Ianuarii in anno Domini 1667. nad Do-
rum Krossel, Janussa senum, radi ludomorsztva koie ie 
uchinila rechena Dora nad pokoinom Jannum, purgara 
nassegha Mihalia, Chelavoga Matije szina, senom, ie en-
geduval imenuvani Mihaly navkup ze vszum szvoium y 
nie pokoine rodbinum ovak, da ona y z musem szvoim 
Janus Krossliem bude dusna cheterdeszet mess za nye po-
koine dussu szlusiti, od...“4

Tu se je sudec nasmejal kak da je jeno hekto v sebe 
zlejal i moral sem stati. 

„Koji bedak je tak presudil?“
Okrenem na kraj spisa i ne verujem: „Trautmansdorf !“
„Ehrenreich?“ sudec se je stal.
„Rihtig tak.“
„Ehrenreich Trautmansdorf “, sakoga glasa sudec je 

zgovoril tak kak da ga pred očima zestavla – e srce, h gla-
va, r noga, e vuha, i tak dale. I mi smo ga mogli videti, 
iudikatuša suca Trautmansdorfa.

„No čitaj Aytich, kaj je ve?“
„Dussu szlusiti, od vezda zachemsy kak naiberse budu 

mogli prez odlake, a na czirkvu nassu koprivnichku da 
bude dusen tha nie mus Januss Krossel kai bude vredno 
deszet raniski zadelati szvoium mestrium tak da mu sze 
selezo czirkveno da; na plemenit Varas pako da bude 

4 �„Na prošnju i molbu fest veliku od poglavitih ludi predoblenu i izvršenje 
pravde, {to ie tho, szmert pripitanu}, koja je upala die 15. Mensis Ianuarii in 
anno Domini 1667. nad Dorom Krošelj, Januša ženom, radi ludomorstva 
koje je vučinila rečena Dora nad pokojnom Janom, purgara našega Mihalja, 
od Čelavoga Matije sina, ženom, je otpuščal imenovani Mihalj navkup z 
svom svojom i nje pokojne rodbinom ovak, da ona z mužom svojim Janušom 
Krošeljom bude dužna četrdeset meš za njezinu pokojnu dušu služiti, od…“



15

Kak je zgorel presvetli Trombetassicz

dusen dati dvadeszeti y pet vugerszkeh dukat.“5

„Jel dal?“ pita sudec i Natulia pozove nek provere.
„Ona pako, to ie tho, Dora rechena da bude dusna du-

hovnu pokoru od szpovednika nie osztavlienu kak nai-
berse zversiti.“6

„To bumo pitali župnika.“
„A kak bi on to znal? Nju moramo pitati“, primeti taj 

vrag Natulia.
„Čitaj dale.“
„K tomu da ni iednogha, niti purgara, niti purgariczu 

od szehdob, ali kogha goder drugogha nema z naimensum 
zlum rechum zbantuvati y obsaniti ali ogovoriti. Gde li bi 
pako zavezek ov ne obdersala, negho naimenshega izmed 
nasseh liudi zbantuvala, tako da ie sze od goszpodna szu-
dcza kastigha vredna preszudi y zversi y onak od Varassa 
plemenitogha da sze ima odtirati. Iudicatus...“7

„Ehrenreich Trautmansdorf.“
„Prav tak.“
„Mh“, spustil je Trombetassicz, del prsta na vusnice i 

spustil glavu.

5 �„Dušu služiti, od mam počevši kak najbrže budu mogli, bez da se to odlaže, 
kak mi to več znamo i hočemo, a na našu cirkvu koprivničku da taj njen 
muž Krošelj bude dužen vu vrednosti deset raniski svojega mešterskog posla 
napraviti, z tim da mu cirkva da železo; na plemenitu Varoš pak da bude 
dužni dati dvajst i pet vugerskih dukatov.“

6 �„Ona pak, to je to, Dora rečena da bude dužna duhovnu pokoru od 
spovednika njoj ostavlenu, najbrže moguče zvršiti.“

7 �„K tomu da ni jenoga, ni purgara, niti purgaricu, bilo koje dobi, ili koga 
god drugoga nema z najmenjšim zlom reči vuznemiriti i ruglu obrnuti, ili 
ogovoriti. Ako se pak ovoga dogovora ne bu držala, nego bu najmanjega 
med našimi ljudimi vuznemirila, onda joj se od gospona suca kazna vredna 
presudi i zvrši i onak od Varoša plemenitoga da se ima oterati. Iudicatus...“

„Znači“, počel je, „je bila smrt prepisana, a onda je Mi-
halj engeduval i rekel kaj bi rajše meše platila.“

„Zgledi“, rekel je fiskus.
„I jel platila te meše?“
Fiskus je stisnul ramena.
„To treba pri župniku Poderkoviču proveriti“, rekel je 

sudec. „To ie tho.“
„Sikak! Več denes ja bum...“
Ja sem se zakašlal, kak milostiva Mica gda joj se pozabe 

penezi dati i oni su se obedva obrnuli prema meni.
„Morti da se drugač postavimo. Mislim da je gospon 

sudec zbog sih teh misli z kojima ga okupira celi varoš, 
pozabil reči da bi bilo bolše da nejdemo okolo i pol varoša 
na oku držimo. Nego da samo Mihalja pozovemo. I da 
mu ovo pokažemo.“

Još sem jenoga lista držal spod ovim i dal sem ga sucu. 
Ovaj je počel čitati i zadovolno pital jel mislim kaj misli 
da mislim?

„Mislim da je.“
„A kaj bi to bilo?“ pital je fiskus i dobil papera.
„Samo onak, mu to pokažemo?“
„Je. Pak ima se te pajceke i znal bu valda kaj bi moglo 

ziti.“
„No, lepo. Baš lepo na kraju“, sudec se je malo odo-

brovolil.
„To bi mu bar sto meš bila kazna!“ rekel sem i sudec je 

puknul v smeh, a fiskus se je štel poždreti.

Dva – bez sreče si kak eunuh v 
haremu

Velepoštovanom banu Petru Zrinskom!

Nemrem zgovoriti, najti vu sebi glase, niti ih zapisati, 
jer takovim se cifrastim rečima služiti još tuliko ne znam 
kaj bi se mogel makar za kuliko je jena las debela približiti 
našemu banu, kulika mi je čast kaj ste našli cajta, Vi, muž 
koji se nas na brigi ima, i vole kaj bi napisali pismo jeno-
mu Vašemu poniznomu slugi, kakov sem ja, i to tak širo-
kodušno! Vu sakojoj se Vašoj reči vidi, najte prosim kaj 
krivo razmeti niti mi zameriti, ogenj okoli kojega se greje 
saki naš čovek, i saka Vaša misel zide vu ogenj reči oko 
kojega se naša srca greju! I odma da potvrdim, kad več 
pri ognjima i srcima i rečima jesmo, da vužgal jesem Vaše 
bansko pismo baš onak kak ste prositi imeli. Ništ lepšega 
i vrednejšega vu svojemu skromnomu živlenju imel nesem, 
al Vaša je želja za mene najvekša zapoved!

Zafalujem Vam na vaši dobroti, koja se ni nakon moje-
ga neprimerenoga prvoga pisma na koje z pravom odgovo-
rili neste, neje razišla kak guske najesen. Ponizno prosim, 

če bi to mojoj mladosti pripisati mogli!
Moje srce je puno ako se Vama zbila dopadaju ona moja 

dva lista kniževnoga dela koje sam Vam poslal ni ne misleči 
da bi ih zbilam pročitati mogli, a kamoli mi dati takvu čast 
da Vi, koji ste fest knigi pročitali i koji ste i sami čovek od 
verzuša, velite da je to vredno da se z toga kniga napravi! 
Čak i više, da je to novum kakovoga pri nas još neje bilo, a 
morti ni vu svetu. Ni ja sam na našoj fari nesem naišel na 
takove knige i prav da Vam velim ni samomu mi neje jasno 
kak mi je takva misel došla vu glavu i vu njoj ostala, kak 
koščica vu črešnji, da ne pišem samo o onome kaj je bilo fče-
ra ili kaj je denes, nego da se i vu zutra zagledam. 

Zato vas još jemput prosim, preštimani naš bane, da mi 
oprostite kaj sem Vas prosil kaj bi opče poglenuli te moje 
reči, a kamoli kaj mi je neki bes došel v glavu pak sem Vas 
imel prositi kaj bi to još pokazali Vašemu šurjaku Franu 
Krstu Frankopanu, čijega dela dobro poznam i visoko ce-
nim! Višekrat sem čital njegovu Elegiu i saki me put ot-
peljala v najvekše glibine i najdugše daline moje duše, čak 
i tam gde još nesem bil i otkud mi se teško vrnuti bilo. Vi 
ste z kniževne familije, a ja tu nemam nikoga z kim bi se 
o knigama spominal, i zato sem Vas prosil kaj bi vidli ako 
bi se kaj napraviti dalo. Čast mi je kaj sem dobil pismo od 
Vas, čiji je deda Juraj tiskal Decretum tripartitum, prvu 
knigu na našemu kajkavskomu jeziku, v Nedelišču, al kaj 
vam to govorim kad Vi to najbole znate.

Poštovani bane, razmem kolko je ovo opasno za Vas 
i nemate mi kaj isprike pošilati zbog toga kaj me prosili 

jeste da prava imena ne zapisuvam, svakak ne ona koja 
ste mi vu pismu naznačili, a druga budem, kak su mi i 
sami gospon ban naznačili, pisal bez straha slobodno.

Napisal sem Vam več kaj delam pak je Vama pleme-
nitomu več i z toga jasno da se i sam z politikom bavim, 
ter mi je jasno da napisati ste morali da Vam se vidi da bi 
bez glave postati mogel ako nekaj pojde po zlu, a ja imam 
Vaša pisma. Zato ništ Vam to za zlo ne zemlem kak ste 
pitali se vu pismu!

Zanimlivo je inače da ne bi ni napisal ovoga pisma 
da neje bilo N.-a. Dugo mi neste odgovarjali na prvoga 
mojega lista i več sam misliti počel da sem se kaj krivo 
ili nejasno izraziti imel. Onda sem srečom prešel komad 
puta s N.-om na čiju ste se potporu vu pismu pozvali, i 
baš me je on uveril da Vam opet pišem! Tek mi je postalo 
jasno kolko on iskustvo vu sebi nosi i kolko je iskusan vu 
diplomaciji, jer z ni jednom reči neje dal nagovestiti da bi 
se makar z Vama poznal, a kamoli ovo! Čudesno je inače 
kak se stvari poklope!

Zafalujem Vam kaj ste tak brzo odgovorili na mojega 
drugoga lista i potaknuli me da i dale pišem! Čast mi bude 
odgovoriti i na Vaše prošnje da vam pišem o svemu kaj 
se vu našemu varošu događa, kaj bi bili vpučeni kaj je na 
stvari!

Vaš odani sluga,
Paulus Aytich 

Sa je sreča kaj sem bil tak pametni kaj sem čkomel jer 
baš sem bil blesav. Navek je bole čkometi. Takvi najbolše 
prejdu. I pri nama v magištratu – če si blesav i ništ ne 
znaš delati, vele pusti ga, on je dober, bogec. Bumo rekli, 
malo sem se raspitival kaj bi magistrat pomogel kaj bi ti 
listi bili objavleni vu knigi. Nemaš se pri kome ni raspi-
tati. Pa kaj se ja imam o kniževnosti raspravlati z ovim 
koji kasu drži i nigdar neje ni jednu knigu pročital? Ko je 
taj koji bu rekel kolko to vredi i kolko bi se za to penezi 
moglo dati? Došlo mi je da velim zadnji put da ako ima 
za njegvu plaču, a zna se da ga je Trombetassicz del po ne-
kojoj višoj pravdi, da onda more biti i za moju knigu, koja 
je jezero put pametnejša od njega. Ja, koji se z Zrinskim 
dopisavlem tu se z tim šmrkavcom oko knige moram spo-
minati. Al ve sem skrenul. Da, mislil sem da sem del soli 
na rep Natuliji. Da mu je postalo jasno nakon onoga pri 
sucu da se z menom ne bu samo tak pošikaval. Gda sem 
krenul doma, kakti slučajno je naišel i pital jel smeta ako 
prejde z menom. Znal sem ja da bu došel dan gda se bu 
fiskus k meni šmajhlal. I ne samo fiskus – si oni. Senatori 
koji se drže med sobom, a si skupa niškoristi.

„Rekel sem sucu da imamo sreče kaj te imamo.“
„Kaj zbilam?“
„Jako si se to lepo dosetil! Jako lepo!“
„Fala, gospon fiskus!“
„Još prvi put gda sem te videl, mislil sem, ovomu mo-

ramo dati priliku. I saki put gda bi se sudec na tebe ra-
srdil, ja bi rekel: am najte, to je mladost i vrela krv! Kaj 
morti neste negda i vi bili takovi?“

„Puno zafaluvam gospon fiskus Natulia!“

„Am nemaš zakaj!“ veli i odmahne z rukom. „Pravim 
ludima navek treba pomoči.“

Hodali smo i on je pripovedal i z sake zgovorene reči 
videl sem da je to jeden fest pametni čovek, kakovih ne-
mamo puno.

„Mi se moramo ozbilno pospominati. Ja za tebe imam 
velike planove. Ali prvo Trombetassicz mora pak biti ze-
bran za suca.“

Bilo smo jednaki, on i ja, i to predi nego sem si mislil. 
Moraš vu živlenju imeti malo sreče, jer bež nje si kak eu-
nuh vu haremu, kak bi se pri nas reklo.

Gda sem kopal toga zapisnika o Mihalju, prav sami su 
mi se za prste prijeli ti listi koje mu bumo pokazali. Tak 
da nikakova pamet ovaj put, nego čista sreča. Neki bedak 
bedasti kakovih su pune varoši koji je liste del vu krivo 
leto. I tak mi je došla ideja i tak mi je krenulo zbog neko-
jega bedaka. Zbilam bedaki pokreču svet.

Več smo bili na zapadnim vratima gda je fiskus stal, 
primil me za ruku i rekel: „Ve je došlo novo vreme. Ose-
čam da smo denes postali pajdaši. Kaj veliš?“

„Na čast mi ide gospon fiskus!“
„Am naj, daj, kakav gospon fiskus“, rekel je još me na-

vek držeči za ruku. „Nesem ja za tebe nikakov gospon fi-
skus. Moreš mi samo reči fiskus. Štima?“

„Štima“, odgovoril sem i stisnuli smo si ruke. 
Rekel je da to treba proslaviti i da on časti i da bi mogli 

prejti k Mici. Bil je beli dan, komaj polne, i moral sem 
odbiti, a on je na to prestrl predloga da se onda navrnemo 

k Črnomu biku. I več se je obrnul i išel nazaj prema ma-
gistratu, a ja sem kak telek krenul za junicom prema biku, 
po glavnoj vulici prema glavnim vratima.

Pred vojnim skladištem z desne strane zapadnih vrat 
stajali su tri haramije i z poštuvanjem ga pozdravili. Po-
sle magistrata, koji gledi prav na ta vrata, na skladište z 
jedne i zapovedništvo z druge strane puta, na pijacu je 
bilo dosta sveta, kaj je bil još jen znak da je zima prešla. 
Robe još neje bilo tak puno, al moglo se najti lepe pšenice 
i hajdine.

„Dober den, gospon fiskus“, prelevalo se od tezge do 
tezge, a on je sakoga nekaj pital.

Čul se je bobenj kaj je dolazil od zapovedništva i mam 
je zišlo fanj soldatov – haramije, par mušketirov, husari i 
njihov kapetan Lovro Jagatič pa čak i potkapetan Ferdi-
nand von Löbeneg, kojega je inače bilo fest teško videti 
na vulici, jer da je vu sebi imel nekakov strah od otprtoga 
prostora.

„Došlo je oružje z Štajerske“, znalački je rekel Natulia.
Čekali smo i začas su virklih troja kola prešla čez vrata 

i stala na putu zmed zapovedništva i skladišta.
Priznam, mislil sem kak je to pametni čovek več onda, 

i prije nego mi je plemeniti Zrinski bilo kaj rekel. Gle-
del sem ga i on se je držal kak da je to normalno – biti 
tak vpučen! Glavu je držal visoko (kak da gledi v obloke 
na zapovedništvu iza kojih je sedel onaj gad Trautman-
sdorf ), jena mu je noga po gospodski bila više napred, a 
druga malo iza i zakrenjena prema van, kak da je vu gardu, 
spremni i za napad i za obranu, ali i za kontranapad takaj, 
samo kaj vu rukama neje držal mača, nego svoje bokove.

„Pogleč dobro Lovroja Jagatiča. Tak ti zgledi čovek 
koji je nestrpliv i nekaj očekuje“, rekel je Natulia i osmeh-
nul se.

„A zakaj bi bil nestrpliv?“
„Kladil bi se da mu je puška z Štajerske došla.“
„Puška?“
„Kajdar nego puška. Kolašica.“
Zdehnul je kak onaj kojemu je dosadno jer mu je se i 

preveč poznato i rekel da idemo.
„Kaj vas več ne zanima jel mu je došla puška?“ čudil 

sem se.
„Začas bumo čuli“, rekel je dok je hodal z rukama na 

križima.
Tek kaj smo prešli pijac i hižu brijača Szaycha, taman 

pred hižom postolara Janchija Szremecza (na čiju sem 
kčerku Jellu mislil više nego bi mislil na staru potkovu 
gda bi mi ju negdo na nos obesil), gda se je čulo kak je 
kubura drmnula. Fiskus me je samo pogledal.

„Kolašica“, rekel sem, a on je, gledajuči pred sebe, rekel 
samo: „Tak.“

Malo sem zastal i gledel vu obloke, ali Jella neje došla 
gledeti kaj je to bilo.

„Kolašica“, rekel bi joj. „Tak.“

Pri Črnomu biku još neje bilo skoram nikoga. Samo 
su za jenim stolom sedela tri haramije kojima je valda do-
jadil pijac. Natulia je rekel da se sednemo v kut, dalše od 
njih, tak kaj bumo sve vidli.

„Kaj bi to vidli gda nikoga ni nema?“
„Strpi se jen čas. Začas buju došli. Dve rakije, prego.“

Štel sem ja počastiti, al neje dal. Tak sem moral pozva-
ti drugu.

„Ve, dok oni dojdu, Lovro Jagatič z tom kolašicom kaj 
mu je konačno došla z Graza“, ovo zadnje je podviknul i 
haramije su načulile vušenjke, „i Štajerci i naši, mi bumo 
maloga posla napravili, za našega Trombetassicza, ali i za 
nas. Zaprav, ti buš napravil jer mene preveč dobro pozna-
ju, ali ja ti bum se povedal.“

Naručil je još jenu rakiju koju smo v to ime mam mo-
rali zasunuti v gubec, a onda još i vino i se sem mu štel 
reči, tomu dobromu čoveku i mojemu vučitelu. Rekel 
sem mu, priznal, da sem bil vu krivu kaj se njega dotikavle 
i to kak da je razmeknulo oblake i se loše meknulo vu 
stranu. Rekel je da sem ja budučnost, a gda sem mu rekel 
da pišem knigu, rekel je da je to đeniale i da sem ja prav 
naš koprivnički Dante.

„Ti si barem sikak pročital Danteja?“
„Nesem, gospon fiskus, nažalost, al čul sem o čemu se 

dela.“
„No, no, kaj smo rekli?“
„Nesem fiskus Natulia jer ga pri župniku Poderkovi-

ču v knižnici nega. Ali sem čital Aristotela i svetoga Au-
gustina. Kaj mislite o knigi O državi Božjoj?“ pital sem 
selački i on me jasno neje razmel, al sem se na sreču brzo 
ispravil i rekel kak se patri: „De civitate Dei.“

Na to je on rekel tak i rekel da mi bu posudil svojega 
Danteja, al je na talijanskom, a ja sem puno zafalil.

Poneslo me je vino i štel sem mu se dopasti pak nesem 
čekal da dale pita nego sem lampal kak klopotec na sever-
cu: „I jenu jako lepu knigu o polskomu kralu Žigmundu 

III. sem pročital i Jacoba Bidermanna, samo se nemrem 
setiti kak se kniga zove. Fest mi se dopala Summa the-
ologica od Tome Akvinskoga, a Metamorfoze od Publija 
Ovidija Nazona takaj.“

Slušal je i kimal i vidlo se je da je zadovolen.
„Bravo! Bravo!“ ponavlal je i govoril kak je pred me-

nom svetla budučnost.
Tak je došlo do toga da sem mu rekel da sem pisal 

Zrinskomu.
„Kojemu Zrinskomu?“ malo se je zagrcnul, čak i kak 

da se je posmehnul i to me je malo povredilo, al je on 
odma rekel da je to meni morti malo krivo zazvučalo, 
sponova pital kojemu Zrinskomu i rekel da mi bu obja-
snil zakaj je takvu krivu intonaciju dal.

„Banu“, rekel sem stiha.
„Banu Petru Zrinskomu?“
„Je“, gledel sem vu pod.
„Tak sem si i mislil“, rekel je fiskus i kak da je nekakov 

nemir vušel v njega. Samo se je premeščal, a nikak se neje 
mogel namestiti. „A ti je morti kaj otpovedal, ako je ne 
tajna?“

„Neje“, priznal sem.
„Aha. A gda si mu pisal?“
„Pred osem meseci.“
„Tak“, rekel je i malo se zamislil.
Zagledel se je vu stranu i gda sem zavustil kaj bi ga pi-

tal jel ga morti želudec muči, samo je prsta zdigel i ja sem 
mu videl onu stran lica na koje je padalo svetlo. Potem se 
nakašlal i polefko obrnul k meni.

„Tak.“

„Jel prešlo?“
„Ovo kaj ti bum ve povedal nek ostane med nama. V 

redu?“
„V redu fiskus.“
„Ne, v redu fiskus. Ovo su velike stvari. Puno vekše od 

Koprivnice i Trombetassicza. Jesi spreman to čuti?“
Neje bilo vremena za razmišlati. A ni vole.
„Zbog ovoga bi mogel bez glave ostati i zato me dobro 

slušaj. Al isto tak mogel bi postati... postati... Bilo kaj, kaj 
ti ga ja znam. Zato moraš čvrsto obečati!“

Gledel me je bez da trepče. Ruke mu nesu bile sklo-
pljene nego raširene i prsti su mu bili široko postavleni 
na stolu i videl sem da je ovo ozbilan trenutek. Jeden od 
onih koji ti se morti jemput v živlenju dogode i za koje 
odma znaš da pišu tvoju zutrašnjicu.

„Obečavam“, rekel sem i osečal sem rakiju i vino kak vu 
meni na sedem debelih cepanicov pečeju občutek sreče.

„Sama se stvar baš Zrinskoga dotikavle.“
„Kaaaj?“
Natulia je del prsta na vusta.
Nesem mogel verovati. Moraš imeti sreče da ti se v 

živlenju potrefi. Mislil sem kak mi ga je sami dragi Bog 
poslal.

„Ne da ga se dotikavle, nego je on vu sredini. Nemrem ti 
ve puno reči, jer to su stvari vekše i od mene samog, posli za 
koje nesem ovlaščen bez dopuščenja pripovedati. Al dve ti 
bum stvari rekel, jer je neka viša vola da si mi baš ti o Zrin-
skomu povedal i da si mu pisal. Zapravo, tri: na visokim se 
mestima spominalo tvoje ime. Zaprav, ja sem ga spominal. 
Zato sem i bil tak strogi prema tebi; štel sem te oprobati.“

„Ma neste fiskus!“
Z rukom i glavom napravil je grimasu da je, al da je tak 

moralo biti.
„Drugo, napiši pismo Zrinskomu. Obično, kak i prvo. 

Ništ naj pisati o ovomu kaj smo se spominali. On ti bu 
rekel kaj treba i kaj ne treba. I treče, al to more iti i pod 
drugo, ni mene naj spominati. Samo mu znači napiši isto 
pismo kakvo je bilo i prvo.“

V glavi mi je bilo kak da se po njoj kotrlaju lagvi. Dok 
to Jella čuje! Dok vidi kakov sem ja muž! Al ne još, jer to 
je tajna, premetalo mi se po nutra.

„Jeden ban da bude meni pisal!“ rekel sem.
„To do ve nesu bili običaji, al nora su vremena. Ban je 

čovek kak i mi, i veli da za nova vremena si moramo jeni 
druge poznati“, šapnul je fiskus i rekel da za ve o tome 
dost.

I nikome da ne smem pripovedati, pa ni Trombeta-
ssiczu.

Čak niti z njim, Natuliom, ako me kaj pita, o tome se 
do gda ne primim pismo i presvetli ban ne veli drugač, ne 
smem spominati.

Ne znam jel sem o tomu kaj je bilo premišlal sekundu ili 
morti večnost, al natrag me je povrnul smeh. Bil je pred vra-
tima i nahrupil je nutra, a za njim se je dovleklo celo čudo 
muži kaj i neje nikaj čudnoga, jer gda veter fučka muži 
ideju za njim. Prvi je išel Jagatič z kolašicom v jenoj ruki, a 
potkapetanom Ferdinandom von Löbenegom v drugoj. Za 
njimi su išli vojaki več lepo zagrejani od stovarivanja oružja 
v Zeughaus. Vikali su na nemačkom i smejali se.

„Z nami navek stranjski gospodari. Jel bi se mi morti 
tak ponašali v Beču?“ pital je fiskus.

Rekel sem da ne bi, a on me pital jel znam da Nemci 
imaju vekše plače, kak da oni bolše v sebe turske kolce 
primaju. Se mi je spripovedal i o plačama i o kolašici i 
rekel da je došlo vreme da se vidi kolko sem spreman za 
našu stvar. Povedal mi je kaj treba i ja sem se počel omu-
hlavati oko stola za kojim su sedela ona tri haramije.

„Lepa kolašica“, rekel sem malo nervozno, al gledajuči 
vu njih i pokazujuči z jenom rukom na Jagatiča. „Baš ima 
sreče kaj su mu ju z Štajerske donesli.“

Jeden se nakašlal, a drugi je tapkal z nogom. Baš kak je 
fiskus povedal da bu. Čekal sem kaj budu rekli.

„Je, baš velika sreča. Sama od sebe je došla“, rekel je 
jen, z velikim ožilkom od vusnice do vuha, posprdlivo, 
oponašajuči kaskanje cujzeka i ova dva su se nasmejali.

„I od njegovoga jape“, dodal je drugi.
„Jape?“ začudil sem se.
„Jape, da. Lako njemu gda mu se japa na švercu i tr-

govini z vojskom obogatil“, več se je mali bes vužgal vu 
prvomu.

„I na kamenju za Dravu kontrolirati“, dodal je treči i 
odmahnul z rukom.

Začudo, bilo je dosta samo jemput pitati i rakiju po-
zvati.

„Pak valda znaš da voze to kamenje po Dravi, a zapra-
vo oružje švercaju. To si znaju.“

Rekel sem da sem o tome nekaj čul, da ne preteram 
kak nikaj ne znam.

„A da si saki vojnik sam mora obleku kupovati?“

Rekel sem da sem nekaj čul, al zdavnja.
Onaj z ožilkom je preuzel reč, točno kak je fiskus pret-

postavil.
„Viš, mi ti plaču v penezima dobivamo za devet mese-

ci, a za tri meseca ju dobivamo v materijalima i hrani. Za 
dva platno, a za jen dobimo za jesti.“

Malo kontriraj kaj ih još bolše nakuriš, bil je savet pa 
sem rekel: „Pak dobro, itak čovek mora jesti, a i obleči se.“

„Nigdo ne veli! Ali si znaju da taj Jagatič i platno i 
drugu robu nabavla na veliko, pa i z velikim popustom, a 
prodaje vojski iznad sake cene.“

„Ma je! Kaj god! To pak nemrem verovati...“
Rekel je da pitam koga očem.
„A zakaj se vojska ne buni?“ pital sem.
„To treba pitati Trautmansdorfa.“
„Kaj mislite da on tu ima nekakvoga interesa?“
„Ili to“, rekel je prvi, „ili je bedasti kak fazan v gregur-

jevščaku.“
Nasmejali su se, ali kiselo.
Sad sem moral zabiti klina.
„Ja vam muži verujem. Naravski. Ali čul sem da je mla-

di Jagatič postal konjanik arkebuzir, a to su ipak najbolši 
odredi. I imaju jako dobre plače.“

Jesem, po očima sem im videl i na pol rasprtim gupci-
ma, dobro sem ih raskolčal. Nema ništ kaj lude vužge više 
od tuje plače.

„Je“, zagugutal je prvi konačno, „al to ne bi nigdar po-
stal da mu japa neje arkebuzu kupil!“

Lupil je z rukom po debelomu stolu i gledel v Jagatiča. 
„A saki sebi sam mora pušku kupiti. Su i mene zvali, al 

kaj kad nesem imal peneze. Pitaj koga god očeš.“
Ova dva su potvrdili da on zbila jako dobro strela.
„Sirotinja navek trpi, a bogati kolo vode. I stranci, koji 

se naređivaju“, rekel sem.
„To se treba zmeniti i krenuti z ponova“, puknul je 

drugi.
„Nigdar neje bilo hujše nego kaj je ve“, dodal je treči.
„Mi smo za njih bedaki“, prvi je v sebe zasunul rakiju.
Malo sem još počekal da se spušu, a onda se vrnul na 

temu: „Kaj je to istina da nemate iste plače?“
Videl sem kak mu se žila na vratu napinje i po sredini 

čela izbija, kak da se oče zvleči z te vruče glave. Gledal je 
v mene kak da ne zna kaj bi z menom napravil – jel bi me 
vudril ili mi odgovoril. Hračnul je na pod i z kažiprstom 
prešel po vusnici.

„Znaš kulika je naša plača?“ pokazival je na sebe i paj-
daše. „Tri rajnske forinte. Ha?“

„To je malo.“
„Nego kaj da je malo! To je zato jer smo bedaki. A znaš 

kolko za isti posel dobivaju Nemci?“
„Reči“, podigel sem glavu i obrve.
„Od štiri do deset, zavisi kaj delaju. Pa jel to pravica?“
„Kaj bi bila.“
„I još su v Koprivnici, a mi moramo v Drnje iti“, rekel 

je treči.
„A Trautmansdorf, znaš kuliko on ima?“ prvi se vrnul 

na cifre. „137 forinti mesečno!“
Onda se je treči zdigel i počel vikati, z kupicom v ruki, 

da kaj hočeju prokleti Nemci, koji su si skupa niškoristi.
„Gdo je spasil Monarhiju? Pod Sigetom? Ha? Kaj se je 

to morti pozabilo?! Kak se se i pozabi? Mi Horvati! A ne 
oni kaj vekše plače imaju! Mi smo Beča spasili, čujete me! 
Mi z Koprivnice, Legrada, Čakovca i drugih naših mesta! 
To si znaju. I Francuzi vele da je tak!“

Si su ga gledeli i prvo čkomeli, a onda su počele prele-
tati kletve, i Von Löbeneg  je pital da gdo je to i da ga se 
mam v rešt otpela i meni se vidlo da to ne bu dobro zišlo.

Srečom se je zdigel prvi i rekel da se je negovomu paj-
dašu samo malo zmešalo i da prosi ako bi se to pozabiti 
moglo, da čestita Jagatiču na arkebuzi i da mu sako do-
bro želi vu dalnjemu radu, a gda je rekel da želi da mu 
se osmanske glave same pred cev hiču si su je nasmejali i 
stvar se je smrila.

Nakon nekog časa ja sem pak rekel da tomu treba stati 
na kraj. Jasno da nesem znal kak bi se to napravilo, al to 
njih neje bilo ni briga. Čoveku treba samo malo toplih 
reči i zdene pijače i mam se malo bole oseča.

„Najgore bu ako on dojde za suca!“ rekel sem.
Malo su zakimali, al ve nesu vikali. Služba je služba. 
„Istina“, rekel je spotiha drugi gda sem več mislil da 

nikaj od toga.
Ve su jače zakimali i ja sem pozval pijaču.
Treči je nekaj malo rogoboril da ni Trombetassicz neje 

ništ boli, zna jer su susedi i ja sem gruntal kaj reči, al je 
onda vuskočil prvi: „Barem je naš. Gda bu naš čovek nat-
kapetan odnosno zapovednik? Nigdar. Navek štajerski 
plemenitaši!“

Z tim je rečima stvar bila presečena.
„Ja sem čul, al to nek nejde dale, da bi se stvari mo-

gle premeniti. Nesmem vam ve puno povedati, jel su to 



32

Marko Gregur

stvari vekše i od mene, ali i sam je Zrinski zainteresiran 
da Trombetassicz ostane sudec i da se krene v promene. A 
gdo more spremeniti stvari ako ne Zrinski?“

„Zamisli da Zrinski postane kral!“ rekel je prvi zagle-
dan v kupicu i oči su mu se blesikale kak kresnice nad 
varoškom grabom.

„A gdo si opče ti?“ pital me je treči.


